
   Савап сана сентябрĕн сулхăн каçĕ

   Василий Волгин | Сăвă

   Савап сана, сентябрĕн сулхăн каçĕ,

Сан илемне саватăп чĕререн

Çывăх сăнсем умма килсе тухаççĕ,

Мĕн иртнине йăлтах асна илен.



Тавралăха чаршав пек хупăрланă

Вĕçĕ-хĕррисĕр тĕксĕм пĕлĕтсем;

Кĕрхи çилпе хĕрӳллĕн канашланăн

Урамсенче кашлаççĕ йăмрасем.



Кантăксенчен çут пайăрсем юхаççĕ,

Сирсе ывăтасла каç сĕмлĕхне.

Хуллен, янравлăн пралуксем юрлаççĕ,

Пуçларĕ вĕтĕ çумăр пĕрĕхме.



Ăшă пӳртре, ялйышăм, канлĕ çывăр,

Эп халь пĕччен çӳретĕп урамра.

Лере, сăртра, ман чунăмшăн чи çывăх,

Чи савнă çутă ăшшăн ялтăрать.



Çав çутăпа каç сĕмлĕхне сиретĕн,

Тăран илемлĕн куçăм умĕнче.

Ыйтатăн: тусăм, ма пĕччен çӳретĕн?

Асаилӳ çав... Урăх—нимĕн те.



Эс аякра кунтан, инçе-инçе çав,

Халь веренетĕн пысăк хулара.

Анчах сан куçусем умрах çиçеççĕ,

Ху та утатăн пек юнашарах.



Сана нумайăшĕ савма пултарĕ,

Эс ху та, тен, саван урăххине.

Ан тив, пит шел пулин те пĕрех мар-и,—

Чунтан савсам эппин эс тепĕрне

  